
Сажетак: Велики је човјеков утецај на природу. Овде, се пре свега мисли на уништавању шума, мелиорација, пренасељеност градова и њихова превелика индустријализација, загађеност и небрига за човекову животну околину, итд. Тачно је да постоји еколошка криза у свету. На томе указују и климатске промене који су све алармантнији у односу на будућност наше планете, киселе кише, глобално затопљавање, итд. Због тога је нужна је нова еколошка свест. Битно је да се млађе генерације задоје са такозваном еколошком етиком. Један од важних фактора за еколошко васпитање млађих генерација, може да буде и књижевност за децу. Из тих разлога, у овом раду се осврћемо на савремену македонску књижевност за децу и младе, а при томе акцент се поставља на она књижевна дела у којима је на примарном месту еколошка мисао. Из тога произлази и љубав деце према природи, према животињама, према старијима. Развијајући ту љубав, код деце се развија не само еколошки хуманизам и брига за околину, већ и  љубав према сваком живом бићу. А то гарантује неку светлију будућност за све нас.  

ЕКОЛОШКИ КНИГИ ЗА ДЕЦА И МЛАДИ
Oсновeн проблем на современата цивилизација, а воедно и поврзан со опстанокот на човековиот вид, е проблемот за заштита на човековата околина. Во тој контекст треба да се разгледува и прашањето за односот на човекот и неговата околина. Во тек на својата еволуција човекот се претвори во најголемиот непријател на својата средина, нејзин најголем загадувач. Неговиот начин на живот влијае врз останатите рамноправни членови на средината. Тој е дел од природата и затоа мора да живее во согласност со нејзините законитости. Со својот начин на живот тој влијае и врз неживиот свет кој го опкружува. Неговиот засилен технолошки развој со кој навидум си обезбедува подобар живот, всушност катастрофално влијае врз загадувањето на почвата, водата, воздухот... 
Литературниот збор наменет за најмладите во голема мера може да им се препорача и на возрасните. Тој како факел ги воспитува децата и им ја култивира љубовта кон екологијата на животната средина. Македонските писатели за деца и млади сериозно пристапуваат кон ваквата мисија на литературата. Во своите дела наменети за младите читатели, тие имплицираат дека постоењето на еколошката криза може отворено да се поврзе со постоењето на духовната криза. Имено, во некои дела од научно фантастичен тип како во романите на Лилјана Белева и Стојмир Симјановски експлицитно се кажува дека општеството кое духовно е деградирано предизвикува деградација и во природата.
Во делата на гореспоменатите автори, опасноста од преголемиот развој на општеството е недвосмислена.  Свој најголем одраз, таа опасност има во есхатолошките теми застапени во научно-фантастичната литература.

Есхатолошките теми, т.е. темите за уништувањето на светот и неговото повторно обновување се чести теми во НФ за деца и млади. Во ,,Визуелната енциклопедија“ на Брајан Аш
 се дадени четири можни причини за крајот на светот: космички, вонземни, човечки и природни од земно потекло, при што токму во човечките причини се крие опасноста од инволуција на човештвото.

Уништувањето на човековата цивилизација заради човечки причини најчесто е реализирано така што се укажува на опасностите од преголемата индустријализација, која е главниот виновник за загадувањето на околината до катастрофални размери што води кон изумирање на живите организми и создавање на еден вид резерват за преживеаните. Во романот „Вечниот Таниз“
 од македонскиот писател за деца и млади Велко Неделковски, тоа е така илустрирано што наспроти високиот технолошки развој кој има неповолни последици врз луѓето, авторот го гледа спасот на човештвото во враќањето кон старите вредности. Критикувајќи го загадувањето на околината од фосилни горива, авторот пропагира употреба на еколошки чисти извори на енергија, па затоа луѓето се свртуваат кон употреба на новото превозно средство “екосипедот”.

Во „Планетата Окталз“
 за да се заштитат од презагадената средина, луѓето живеат во резерват под огромно пластично ѕвоно во кое и воздухот се произведува вештачки. Во „Омајот на вселената“
 отворено се кажува дека причина за катаклизмата е постојаното вооружување и некои озрачени (луди) научници. Во романот „Авантурите на Марко и Дамјан“ од Мирко Зафировски се имплицира еколошка катастрофа која настанала на планетата на Црниот Ѓавол заради негрижливиот однос кон околината и неразумното загадување, па тој тргнал во потрага на нова, незагадена планета и окупација на истата, сè до нејзино експлоатирање и уништување: ,,Без многу да мислат на иднината на својата планета, а со тоа и на својата иднина, од ден на ден сè повеќе ги загадувале водите, почвата, воздухот. Така нивната планета била толку загадена, што повеќе не можела да дава род, водите биле толку загадени што животот во потоците, реките, езерата и морињата не бил можен, како и воздухот, кој бил полн со отровни гасови....“(стр.65)

Понекогаш причините за катастрофа можат да бидат и природни, т.е од земно потекло (разни епидемии, вируси, микроби, исчезнувањето на водата итн.), како во романот „Ацела“ од Стојмир Симјановски
,  каде (повторно заради човековата негрижа) заради преголемата индустријализација на општеството демне опасност од вегетацијата која незадржливо ја преплавува планетата покажувајќи необични својства: подвижност, отровност, агресивност или еден вид интелигенција: ...,,Кога наеднаш и неочекувано почна да се шири, само за десетина години половината планета ја претвори во џунгла, заканувајќи се да ги уништи, бидејќи коренските жили на тоа чудно растение ги разјадуваа и металите“ (стр.5)   

Еден друг роман за деца во македонската литература, „Четириножните рицари“ од Киро Донев, кој  Блаже Китанов го нарекува "прв еколошки роман"
, за свои јунаци ги има животните кои децата ги среќаваат во своето секојдневно опкружување и кон кои луѓето честопати се однесуваат со негрижа. Но, овојпат  животните се поставени во една поинаква улога. Овојпат животните се иницијатори на акцијата за спас на планетата, и тие се оние кои во својот "рицарски поход" ќе ги вклучат и најмладите. Оваа книга авторот им ја посветува на најмладите, чија иднина зависи од нивниот и од односот на нивните врсници кон природата. Авторот ги предупредува читателите ,,никогаш да не потклекнат пред искушенијата на модерната наука и техника, кога е во прашање заштитата на природата“.
 Патувањето на ластовичката Мартинка, во потрага по лек за нејзиното слепо мало ластовиче, се претвора во вистинска Одисеја. Имено, трагајќи по лекот, таа склучува многу пријателства со други припадници на животинскиот свет и сите тие ѝ ја пружаат својата безрезервна подршка. Но, истовремено, таа е и сведок на кажувањата на животните за преголемата загаденост на шумата во близината на "Големиот Град": ,,...Никако не сакаше да ризикува да ја пушти таму, зашто сите жители на полето и шумата веќе беа известени дека во тамошната најголема фабрика за пестициди, настанала хаварија. Поради тоа, таму е невозможно да се дише ни еден час, а камоли да скита во азбестно-оловната магла што виси над градот“ (стр.29).
 Авторот отворено имплицира не само на загаденоста на воздухот, туку и на загаденоста на водата и почвата: „Да пиеш од реката? Никако!...Дури и луѓето веќе не ја користат ни за наводнување на зеленчуковите градини!...Само да можеш да видиш што сѐ понекогаш носи реката со својот тек излегувајќи од Големиот Град кон полето: животински отпадоци од кланицата, пластична, стаклена и метална амбалажа...“ (стр.40-41).Во овој интересен роман, преку говорот на кучето, авторот укажал и на нехуманиот однос на луѓето не само кон природата, туку и кон животните: „Луѓето нѐ проучуваат, нѐ тестираат, врз нас вршат разни експерименти, нѐ ставаат во најсовремените лаборатории пред разни апарати за да ни ја испитаат чувствителноста на видот, слухот, мирисот...“ (стр.56). Во романот како ликови се среќаваат и луѓето кои ќе се обединат со животните во заедничката мисија, да го оневозможат отворањето на новиот погон за производство на пестициди во блиската фабрика. А во акцијата се приклучуваат сите: „Сите оние кои сметаат дека им е загрозен опстанокот на Земјата. Сите оние кои ги почитуваат непишаните закони на мајката Природа!“ (стр.95). Организатор на таа акција против загадувањето на околината е – човек, човек кој се одметнал од луѓето откако сфатил дека кон природата не смееме да се однесуваме како таа да постои само за нас, луѓето. Во неа, еднакво право на живот и опстанок имаат сите живи суштества: птиците, инсектите, животните, рибите...Сите тие се организираат против луѓето кои ги нарушуваат законите на природата и нејзината рамнотежа: „Мајката Природа постојано го притиска копчето на големото "еколошко ѕвонче", тоа тревожно ѕвони, но оние на коишто им се упатени неговите алармантни сигнали, или се "глуви" или не сакаат да чујат...“(стр.101). Нарекувајќи ги "четириножни рицари", авторот ги зел токму животните, птиците и инсектите како главни ликови во романот, за да им порача на луѓето дека и ние како нив сме жители на оваа планета и треба да се вклучиме во нивната света мисија. Во таа борба која веќе се води меѓу луѓето и природата, силите се час на едната час на другата страна. За загадувањето, природата му враќа на човекот со природни катастрофи. И ако победи во таа борба, пак човекот е губитникот. Зашто, со победата над природата, сам си ја потпишал смртната пресуда. Ако човекот исчезне од планетата, останатите живи суштества ќе продолжат да живеат, но ако тие изумрат – човекот сигурно нема да преживее.    
Во една таква слична "спасувачка мисија" ќе се обединат и децата од романот „Зелената приказна“ од Звонко Шавревски
. Романот е ревокативна реалистична приказна од повоените години. Просторот на кој се одвива овој еколошки роман е околината на градот Струга кога една група деца го живеат најубавиот период од своето детство преку игрите во струшкото Блато. Секојдневните игри, караници, надмудрувања и тепачки со друга иста таква дружина, ќе прекинат во моментот кога децата се соочуваат со фактот дека Блатото, нивниот детски рај, неповратно исчезнува пред налетот на мелиорацијата. Зелената дружина што тие ќе ја формираат, дејствува обединето со една единствена цел – спас на нивното Блато од мелиорацијата. 
Романот „Скалила во зеленото“ од Весна Ацевска е интересен од еден друг аспект. Имено, за да ги оттргнат своите деца од постојаното седење пред компјутерите, што се одразува и врз нивното однесување, родителите ги испраќаат во еден од најубавите краеви во Западна Македонија, близу манастирот Св. Јован Бигорски. Таму, во чистата и недопрена природа децата сосема забораваат на компјутерите, како да се препородуваат: „Овде, в планина, пеењето ми стана важно колку и шегата, смеењето, а сите тие ви овозможуваат да се прочистите, да се освежите како со капење, да светнете со сета своја питомост“ (стр.56).

Во романот „Киндер квачка“ од Киро Донев се среќава ликот на дедо Илија, кој откако заминува во пензија, како да не знае што да прави со себе, па наоѓа утеха во природата, нејзините убавини и законитости. Тој преку зборови и дела се обидува да развие еколошка свест и љубов кон природата кај својот внук: ,,Зошто да береме повеќе отколку што ни е потребно? Природата, внучко, не ги сака натрапниците, оние што одат во уништувачки походи на нејзините природни богатства. На нејзината богата трпеза, има место и храна за секого, речиси, во сите годишни времиња. Но, секој треба да си земе само толку, колку што му е доволно да се прехрани, да опстане, а и да остави од тоа и за оние што ќе дојдат по него...Само оној кој ја почитува природата, кој ја брани и ја чува, оној кој не ја нарушува нејзината рамнотежа и ги почитува нејзините непишани закони само тој има право да ги користи нејзините добра!“(стр.79). Дедо Илија е необичен човек, кој секогаш наоѓа прибежиште во природата, нејзините убавини и богатства. Ги познава тајните на лековитите билки, па постојано трага по нив. Тој е човек од науката, "жива енциклопедија што оди", но и човек близок на природата, близок на детските палавости.

Кратката драмска игра за деца „Ети ја спасува Тера“
 за главен јунак го има Екологот Титан наречен Ети кој воедно е и наратор. Титан најпрвин нè запознава со овчарот чија тажаленка се слуша надалеку, затоа што исчезнале зелените полиња и падини по кои тој го пасел своето стадо овци: ,,Спасете го зелениот тепих! Спасете ја природата мајка!“(стр13). Во втората сцена главен актер е рибарот кој тажи по реката која веќе не раскажува и не носи радост, туку молк и тага: ,,Седам со денови на нејзиниот брег и го слушам нејзиниот молк. Слушам како е завиена во тишина. Слушам како си оди по патот. Слушам како со себе носи тага. Тешка, тага од милиони тони“(стр.18). И, во третата сцена, главен актер е дрварот кој лелека затоа што никаде „дрвце нема ниту за лек“ и се наоѓа „среде пуста пустелија“. Неговиот глас звучи очајнички и предупредувачки: „Вратете ја шумата! Избавете ме од несреќата! Сопрете ја катастрофата!“ (стр.25). Главни виновници за сите овие несреќи се „црната самовила, мајката на сите зла, на сите нечистотии, на пепелот и на лошиот оган“, „црната стија која ги заробила водите на реката заедно со рибите“, црната змија-мајката на сите нечистотии, љубовницата на ѓубрето и смртта“. Не е тешко во нивните ликови да се препознаат главните загадувачи на животната средина. На сите нив војна им објавува екологот Титан, наречен Ети. Оттука, не нè изненадува и поучната мисла на авторот, вткаена во зборовите на Ети кој тргнува во поход за спас на Тера (Земјата): „Секој од вас може да биде екологот Титан, наречен Ети, доколку е одлучен, храбар и полн со љубов кон природата мајка“ (стр.33).
Во романот „Бојан“ од Глигор Поповски
, момчето Бојан заминува на зимски распуст кај деда си во планина, но по игра на случајот останува сам, изолиран во планината, каде единствени другари му се стадото и верните кучиња. Таму, Бојан  „поминува низ многу искушенија што во секој миг му се закануваат од белите широчини на планината, од тоа ,,за очи чудесно убаво бело зло“, со волчешки завивања, кучињата Стрела и Караман, срнчето Кротка и, над сè, со одважноста на Бојан, а би рекол и со неговата снаодливост и мудрост, во сè да учествува и од сè да излезе како победник! Бојан е победник бидејќи е многу голема неговата љубов спрема убавините, тајните и опасностите на планината“. 
 Битката за опстанок во убавата и опасна планина, Бојан на моменти како да ја губи.Таа борба, иако неуспешна, ќе му ги тргне на момчето мислите од секојдневните грижи и проблеми и ќе ги изгони стравот и неспокојството. Тогаш се случува нешто што уште повеќе ќе ја зацврсти неговата увереност дека треба да издржи, а тоа е доаѓањето на едно мало, изгубено, исплашено и повредено срнче (кое Бојан ќе го нарече Кротка), кое повеќе ќе му помогне не Бојан, отколку тој нему. Самиот факт што има можност да помогне некому, Бојан го исполнува со радост. Тоа, и работата ќе му помогне на Бојан да си ги разбистри мислите. Во тој контекст и Душко Цацков истакнува дека романот ,,Бојан“ „содржи хуманистичка нагласеност. Имено, според него, во ова дело, Глигор Поповски, уште еднаш, настојува да ги глорифицира добрината и справедливоста и да го одреди нивното место во животот на луѓето“.
   
Романот на Велко Неделковски, „Летачкиот човек Пеперут“

Самото дејство на романот започнува со сликата на патувачкиот мини-карван, составен од два автомобила. Едниот  автомобил е во сопственост на скопското семејство Ивановски составено од три члена - Бошко, Гордана и нивниот син Томец, како што го викаат нагалено, кои патуваат со нивното амортизирано југо. Вториот автомобил, "Волво" е во сопственост на македонскиот иселеник во Шведска, Симон Божиновски и неговото семејство, сопругата Јулија и ќерката Ингрид, која нагалено ја викаат Инге.  Другарите од детството, Бошко и Симон патуваат кон Охрид на летен одмор, но старото југо на Бошко се расипува во близина на реката Радика и тие се принудени да застанат и да преноќат таму. Восхитени од убавините на пејсажот се залогоруваат и она што првобитно требаше да биде една ноќ, се претвора во неколкудневен одмор. Во еден таков прекрасен и чист амбиент нормално е што најпрвин се зародува пријателство меѓу средношколецот Томец и осмоодделенката Инге, кое отпрвин е исполнето со ситни боцкања, но постепено преоѓа во прва симпатија. Авторот се ангажира да го прикаже моментот на иницијалното раѓање на љубовта и нејзино негување и одржување. Тој покажува извонредна агилност во задачата која си ја поставил, преку појавата на фантастичниот Пеперут кој во ова дело е симбол на љубовта. Тој со своите патувања и трансформации на релација Гетеборг-Скопје и обратно, ја одржува и заштитува првата љубовна искра меѓу младите, ја чува во срцето, поучувајќи ги и младите како да ја негуваат. Неговите трансформации од пеперутка до момче, за на крај да се преобрази во млад човек, истовремено се и слика на растењето и созревањето. Со внесувањето на овој фантастичен елемент, авторот на делото му дал надреална боја и постигнал ефект на вчудоневидување и нерешителност. 

Пеперут ја носи во себе пораката за меѓусебна толеранцира, мир, љубов и хармонија. Пеперут ја отелотворува мислата дека кога се работи за меѓусебна толеранција, хуманизам, почит кон природата, кон луѓето – не постојат бариери. Зашто, љубовта и грижата кон сѐ живо на планетата Земја, треба да биде примарна цел на сите нас. 
Без сомнение, постои еколошка загриженост заради еколошката криза во светот. Денешната цивилизација е технолошки напредна, но затоа е духовно сиромашна, осакатена. Таквиот техноцентризам  и хомоцентризам неповолно се одрази врз сиот жив свет, вклучувајќи го и човекот. И, не само тоа, неминовно води кон уништување на целокупниот живот на Земјата. Се разбира науката и технологијата не можат да се отфрлат, меѓутоа можат и треба да се контролираат. Во спротивно, ќе се претворат во најголеми непријатели на човештвото. Затоа, потребно е да се сконцентрираме на развој на екоцентризмот, односно избалансиран соживот на човекот со природата. 

Title:  ECOLOGICAL BOOKS FOR CHILDREN AND YOUTH

Abstract: The human influence on nature is tremendous. It is specifically meant here the destruction of forests, the melioration, overpopulation of the cities and their enormous industrialization, pollution and human living environment negligence. It is true that there is an ecological crisis worldwide. Our planet’s climate is changing at alarming rates, the acid rain, global warming all point out to this issue. That is way a new ecological awareness is necessary. It is important that younger generations are imbued with the so called ecological ethics. One of the important factors about ecological education of the younger generations is children’s literature. For that reason this paper is a review of modern Macedonian literature for children and youth with an emphasis on those literary works in which the primary place is the ecological thought. This results in children’s affection for nature, animals, and the respect to the elders. Cultivating that kind of affection, children are developing not only ecological humanism and concern about the environment, but also affection for every human being. That guarantees brighter future for all of us. 
Key words: nature, ecological crises, ecological ethics, ecological education, ecological humanism. 

